http://www.berria.info/testua_ikusi.php?Saila=gaiak&Iturria=BERRIA&Data=2004-12-09&Produktua=BERRIA&Edizioa=00&Orria=024&Kont=814
2004-12-09              837 hitz
david bravo - jabetza intelektualean espezializaturiko abokatua 

«Industriak 'pirateria' deitzen duenak onura handiak ekarri dizkio gizarteari» 

'Copyright' araudiek Interneten arora moldatu beharko dutela dio Bravok, lanen zirkulazio librea saihestezina delako 

edu lartzanguren - DONOSTIA 

David Bravo abokatu espainiarra jabetza intelektualaren aferen inguruan espezializaturik dago. Interneti esker, lan intelektualen zirkulazio librea geldiezina dela nabarmendu du, eta dei egin dio industriari garai berrietara molda dadin. 

Gatazka zaharra da: batzuek lan intelektualak libreki eskuratzeko eskubidea aldarrikatzen dute, besteek, berriz, horrek egileak eta kultura bera desagerraraziko lukeela diote. 

Hemen kontua zera da: lanak libreki eskuratzeko eskubidea aldarrikatzeaz gain, askok eskubide hori libreki erabiltzen dutela jada. Milioiak dira munduan Interneten bidez lanak hartu eta trukatzen dituztenak. Zer egin beharko litzateke beraz jende horrekin? Kartzelan sartu? Ala errealitatea onartu eta horretara moldatu? Eztabaida zaharra da, bai. Bideoa sortu zenean zinemaren «Bostongo estrangulatzaile» gisa aurkeztu zuten. Egun Internet bidezko truke sareak dira mamua. 

Sareon kalteak ozen aireratzen ditu industriak. Zuk ordea horien onurak nabarmentzen dituzu. Zeintzuk dira mesede horiek? 

Industriak onura diru bihurtu ezin duenean, ezkutatu egiten du edo utopiatzat jo. Industriak 'pirateria' deitzen duenak onura handiak ekarri dizkio gizarteari: herritarrengana hurbildu du kultura. Horrek ez du esan nahi, edonola ere, intelektualek edo artistek ez dutela kobratu behar beren lanaren ordaina. Industria eta kultura gauza bera gisa identifikatzen dituzte. Industria hiltzen bada kultura hilko dela esaten digute. Bistan da hori ez dela egia. Musika, esaterako, beti egon da eta musikaren industria gauza aski berria da. 

Musika lanetatik, ezagutzaren lan orotara zabalduko zenuke hausnarketa? 

Bai. Giza ezagutzak ezin du jabe bat izan, etxe edo auto batek bezala. Giza ezagutzaren adierazpenek, ordea, badute nolabaiteko jabetza eskubidea. Edonola ere, jabetza hori ez da objektu material baten gaineko jabetza bezalakoa, oreka bat egon behar delako jabetza horren eta herritarren eskubideen artean. Adibide bat: joan zen astean Bhopalgo hondamendiaren 20. urteurrena izan zen. Multinazional batek gas isurketa egin zuen Indiako herri horretan eta milaka pertsona hil eta dozenaka mila gaixotu zituen. Multinazionalak uko egin zion hasieran gas pozoitsuaren konposizio zehatza zabaltzeari, sekretu industriala eta patentearen jabego pribatua aipatuta. Horren ondorioz, sendagileek ez zuten jakin nola tratatu zaurituak, eta milaka pertsona hil ziren. 

Edonola ere, industriaren argudioek ere sendoak dirudite: ikerketak eta lan intelektualak dirua kostatzen dira; produktuaren truke ez bada ordaintzen, inork ez du ahaleginik egingo eta denok izango gara galtzaile. 

Interneten bidez egiten diren trukeak doanekoak direla ematen du, baina ordaindu, ordaintzen dira. Grabatzeko CD eta DVDengatik kanonak ordaintzen dira, zerbitzariei ordaintzen zaie; enpresa asko daude tartean. Lanpostuak eta aberastasuna sortzen da. Afera, orduan, honakoa da: zer egin Internetik ekartzen denagatik, moduren batean egileari ordaintzeko? AEBetan indar handia hartzen ari da Eric Schlachter legelariak plazaraturiko doktrina minimalistak. Schlachterrek bederatzi bide alternatibo proposatu ditu egileari ordaintzeko. Horien artean, honakoak aipatzen ditu: enpresek babestea lanok publizitatea lortzeko, merchandisinga, sofwarea eguneratzeko aukerak saltzea, lanok erabiltzeko teknologia osagarria saltzea, zerbitzu teknikoak ematea eta kontsumitzaileen gustuen inguruko informazioa saltzea. Lehen ere erabilitako bideak dira. Nik dohainik ikusten ditut filmak telebistan. Dohainik? Ez, pairatzen dudan publizitatearen bidez ordaintzen dut. 

Demagun norbaitek txerto berri bat sortzen duela, eta patenteari uko egiten diola, horrek produktua garestituko duelakoan eta munduko txiroenek hiltzen jarraituko dutelakoan. Horren ordez, esaterako, Coca-colak ordaintzen du sendagaia, publizitatearen truke. Posible ikusten al duzu? 

Biziak salbatuko dituen txertoaz ari bagara, nire ustez bigarren mailakoa da, erabat, egileari ordaindu beharrekoaren gaia. Jarri txertoa, lehenbizi. Ikusiko dugu gero zein bide aurkitzen dugun ordaintzeko. Jabegoa ez dago denaren gainetik. Egileei argi eta garbi esan behar diegu beren jarraitzaileak, hau da, beren lanez gozatzen dutenak ez direla beren etsaiak. Egun egile direnek besteen lanak grabatuz eta fotokopiatuz garatu zuten beren sormena. Microsoftek eta RIIA Ameriketako Estatu Batuetako egileen elkarteak onartu dute Internet bidezko trukea gelditzerik ez dagoela. Jazarpenak, beraz, ez du zentzurik. Izan ere, zuzenbidearen oinarrizko arau batek honakoa dio: ezin da debekatu praktikan galarazi ezin dena. 

 

Pirateriari buruzko gezurrik ospetsuenak

Egileek eta, batez ere, kulturaren industriak Internetetik lanak hartzen dituztenen aurka erabilitako argudio nagusiei buelta eman die David Bravo Jabetza intelektualean espezializaturiko abokatuak'Pirateria' izena bera: Lengoaia itxuraldatzen dute, lan intelektualen bat erreproduzitzen dutenak eta kriminalak parekatzeko, eta «errealitateaz dugun irudia aldatzeko» 

Kalte baino ez du eragiten: Interneten bidezko trukeak herritarrengana hurbiltzen dute kultura. Informazioa ezinbestekoa da herritarrek gizartearen ikuspegi kritiko eta parte-hartzailea izan dezaten: «Egun, soilik dirua dutenek eskura dezakete. Besteentzat telebista dago». 

lanen salmenta jaisten du: Internetetik lan bat ekartzeak ez du esan nahi salmenta bat galdu dela: «Truke sareetan 6.000 liburu dituen konprimituriko fitxategi bat dago orain. Fitxategi hori hartzen badut, horrek ez du esan nahi gaur goizean erosteko asmoa nuen 6.000 liburuak salduko ez direla». 

Produktuen salneurriak ez du zerikusirik: Industriaren arabera, norberak askatasun osoa du lan bat erosi edo ez erabakitzeko: «Poltsikoak uzten ez badizu ez duzu aukerarik. Ez dago informazio eskubiderik salneurriak galarazten badizu informazioa eskuratzea». 

Egileak hilko ditu: CD, liburu edo bestelakoren salmentatik ehuneko txiki bat baino ez da heltzen egilearen eskuetara, gainerakoa beste bideetatik datorkie (kontzertuak, hitzaldiak...). Gainera, «egungo egileek besteen lanak entzuten eta irakurtzen ikasi dute sortzen». 

Egileek ez dute ezer jasoko: Ameriketako Estatu Batuetan ari dira modu alternatiboak bilatzen egileak bere lanaren ordaina jaso dezan. 

